                   Инспекторите од Секторот за инспекциски надзор во социјалната заштита и заштита на децата при Министерството за труд и социјална политика врз основа на член 338 од Законот за социјалната заштита („Службен весник на РСМ” број  104/2019), (во натамошниот текст:Законот), а за отстранување на недостатоците и неправилностите утврдени со Записник ИП1 16-201 од 25.06.2019 година за извршен вонреден инспекциски надзор во ЈУ Меѓуопштински центар за социјална работа на Куманово во натамошниот текст: Центарот), застапуван од Директорот Александра Арсовска,   донесе
Р   Е   Ш   Е   Н   И   Е
                   Се наредува на Директорот на ЈУ Меѓуопштински центар за социјална работа Куманово Александра Арсовска, за отстранување на констатираните недостатоци и неправилности во примената на Законот за социјалната заштита, Законот за семејството, подзаконските, општите, поединечните и другите акти донесени врз нивна основа, да ги преземе следните мерки во роковите и од страна на одговорните лица:
               1. Центарот во  решението  со кое одлучува по однос на правото на сместување, односно продолжување на правото и за висината на учеството на родителите во трошоците за сместувањето на малолетното дете, да дава образложение за релевантните факти кои влијаеле  при донесување на одлуката и за начинот на кој ја има утврдено и пресметано висината на учеството во партиципацијата,  согласно член  263 од Законот за социјалната заштита.

            2.Центарот врз основа на фактичката состојба да донесе решение со кое на малолетното дете Н му обезбедува право на живеење со поддршка во посебна станбена единица што се наоѓа во Скопје,  како услуга на вон-семејна заштита,  согласно член   86, 94 и 100 од Законот за социјалната заштита. 

3.  Центарот во разумен период од годината односно во почетокот на тековната година да го преиспита постоењето на фактите и условите за користење на правото  на сместување и да води постапка за утврдување на материјалната состојба на родителите за утврдување на висината на учеството во трошоците,  на начин што ќе  обезбеди нови податоци за приходите по сите основи што ги оствариле родителите и врз основа на вака обезбедените податоци ќе утврди дали постојат изменети околности што влијаат врз висината со која родителите се задолжени да учествуваат во трошоците за сместувањето на малолетното дете, согласно член  273 од Закон за  социјалната заштита.   

4. Се задолжува директорот на Центарот, веднаш по истекот на рокот за извршување на инспекциските мерки, а најдоцна во рок од три дена писмено да ги извести инспекторите за социјална заштита од Секторот за инспекциски надзор во социјалната заштита и заштита на децата, дали се извршени инспекциските мерки определени за отстранување на констатираните неправилности во работата на Центарот, согласно член 338  став 2 од Законот за  социјалната заштита.
 Жалбата не го задржува извршувањето на решението согласно член 340 став 2 од  Законот.                                                                                                                                                                                                    
О б р а з л о ж е н и е

 Инспекторите од Секторот за инспекциски надзор во социјалната заштита и заштитата на децата при Министерството за  труд и социјална политика, извршија вонреден инспекциски надзор во ЈУ Меѓуопштински центар за социјална работа Куманово на ден 24.06.2019 година.
 Инспекцискиот надзор е извршен над применувањето и спроведувањето на Законот за социјалната заштита, Законот за семејството, („Службен весник на Република Македонија” број 80/92, 09/96, 38/2004, 33/2006, 84/2008, 67/2010, 156/2010, 39/2012, 44/2012, 38/2014, 115/2014 и 150/2015),  подзаконските, општите, поединечните и другите акти донесени врз нивна основа, со цел да се утврди постапувањето на Центарот во предметoт УП1 бр.13-1195 за остварување право на сместување на малолетното дете Н.Н од Куманово и висината на учеството во трошоците  за сместувањето од страна на неговите родители..
      За извршениот инспекциски надзор и констатираната состојба, инспекторите составија записник ИП1 број   16-201 од 25.06.2019 година.
Согласно член  338 од Законот се донесе решение како во диспозитивот.           
Решено во Секторот за инспекциски надзор во социјалната заштита и заштита на децата при Министерството за  труд и социјална политика на ден 25.06.2019 година под ИП1 број 16-201. 
Правна поука: против ова решение може да се изјави жалба до Државната комисија за одлучување во втор степен во областа на инспекцискиот надзор и прекршочната постапка во  рок од 8 дена од денот на приемот на решението.  
Жалбата се таксира со 250 денари административни таксени марки и се поднесува во два примероци.
                                                                                            Инспектори за социјална заштита:
                                                                                       Зоранчо Стојанов 
                                                                                      Дијана Димковска

